
Á Mesa do Parlamento 

 

 

O Grupo Parlamentario dos Socialistas de Galicia, por iniciativa da súa 

deputada e do seu deputado Carmen Rodríguez Dacosta e Martín Seco García, 

a través do seu portavoz e ao abeiro do disposto no artigo 160 do Regulamento da 

Cámara, presenta ante esa Mesa a seguinte proposición non de lei en Comisión 

7.ª, Agricultura, Alimentación, Gandería e Montes. 

 

Exposición de motivos  

 

Segundo o Ditame da Comisión especial non permanente de estudo e análise das 

reformas da política forestal, de prevención e extinción de incendios forestais, na 

súa medida 59 recomenda recuperar o uso das queimas controladas fóra do 

período de máximo risco para a redución do combustible acumulado no monte. 

 

Para tal efecto, indican que impulsaranse programas de lume controlado polos 

distritos forestais en colaboración coa poboación das zonas afectadas. 

 

Ademais recoméndase regular de forma detallada as normas técnicas e funcionais 

para a realización de queimas agrícolas e forestais, axilizando o procedemento 

para autorización daquelas. 

 

Non podemos obviar que en relación a esta actuación as Directrices para a 

redacción do Anteproxecto de Lei de Prevención e Defensa contra os Incendios 

Forestais de Galicia, sinalan que se debe contemplar unha planificación anual de 

queimas prescritas a nivel de distrito forestal. Esta planificación, vencellada coa 

planificación preventiva anual a esa escala, debe atender a aspectos preventivos, 

risco de posibles lumes de alta intensidade, histórico de incendios, 

vulnerabilidade á erosión causada tras un incendio, dificultade de execución, 

superficie a tratar, finalidade de mantemento de ecosistemas, etc. 

 

A nova lei, segundo entende este grupo parlamentario, debe mellorar a cobertura 

legal e apoio administrativo fronte á responsabilidade derivada de posibles 

escapes do lume que poidan causar dano a bens e persoas. Complementariamente, 

débese mellorar a formación, a dispoñibilidade de medios para esa función e a 

determinación das fiestras de prescrición. 

 

Débese tamén contemplar o uso axeitado de queimas prescritas en determinados 

hábitats para favorecer a súa rexeneración e conservación (por exemplo 

matogueiras da Rede Natura) especificando claramente as características destes 

ecosistemas. 

É necesaria a existencia dunha normativa ou instrucións técnicas específicas 

sobre o emprego de queimas prescritas. 

 

Débese analizar as queimas prescritas como ferramenta preventiva na xestión do 

combustible. Sendo básico fomentar estratexias de xestión alternativas ás 

queimas como a compostaxe ou a trituración para restos forestais, agrícolas e de 

xardinaría. 

 

Analizando a normativa actual sobre as queimas controladas e a actuación da 

Administración galega, é necesario resaltar a Lei 3/2007, do 9 de abril, de 

prevención e defensa contra incendios forestais de Galicia que fixa no seu artigo 

35 o seguinte: 

 

Artigo 35. Autorización de queimas controladas: 

 

1. No caso en que sexa preciso, por razóns de idoneidade técnica, realizar o 

control da biomasa forestal por medio de queimas controladas, será necesaria a 

autorización da consellería competente en materia forestal, para o cal se terán 

en conta os riscos derivados da vulnerabilidade do terreo en relación coa 

erosión, pendente e superficie a queimar. 

2. A realización de queimas controladas en terreos agrícolas e forestais e zonas 

de influencia forestal solo será permitida, nos termos que se establezan 

regulamentariamente, previa autorización expresa e coa presencia de persoal 

técnico autorizado para a xestión de queimas controladas e con equipos de 

extinción de incendios. As autorizacións a que se refire este apartado serán 

outorgadas pola consellería competente en materia forestal. 

3. Sen acompañamento técnico adecuado, a queima controlada será considerada 

como lume intencionado, aos efectos da gradación da sanción que poida 

corresponder. 

4. A realización de queimas controladas solo estará permitida fóra da época de 

perigo alto e cando o índice de risco diario de incendio forestal sexa baixo o 

moderado. 

C
S

V
: R

E
X

IS
TR

O
-5

8l
J0

V
Lf

6-
6

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/REXISTRO-58lJ0VLf6-6


 
 

 
Rúa do Hórreo, s/n, Parlamento de Galicia. 15702 SANTIAGO DE COMPOSTELA 

Tlf: 981 551 530 · gp-socialista@parlamentodegalicia.es 

5. As queimas controladas só poderán realizarse de acordo coas normas técnicas 

e funcionais que se definirán regulamentariamente por orde da consellería 

competente en materia forestal. 

6. Así mesmo, en caso de que as queimas controladas se desenrolasen en terreos 

cualificados como espazos naturais protexidos, segundo a normativa sectorial de 

aplicación, será necesario o informe previo da consellería competente en materia 

de conservación da natureza. 

 

E no Decreto 140/2021, do 30 de setembro, polo que se aproba a primeira 

revisión do plan forestal de Galicia a 2021-2040, cara a neutralidade  carbónica, 

no seu Eixo  IV. Recursos Forestais e cadea Monte -Industria indícase: 

 

IV.1. Fomento de recursos forestais non madeireiros. 

 

IV.1.1. Programa de aproveitamento de pastos e forraxes en monte e de 

establecemento de sistemas silvopastoriles. Apoio e seguimento dos 

aproveitamentos promovendo as rozas ou recuperando as queimas controladas, 

sempre evitando os períodos de máximo risco de incendio. 

 

En relación o anteriormente exposto existe para este grupo parlamentario dende o 

ano 2009 unha inoperatividade regulamentaria sen que a Xunta de Galicia 

procedera a publicación ata o momento do regulamento para a realización de 

queimas prescritas ou controladas. 

 

Nin se coñecen os criterios que a Consellería de Medio Rural segue na 

actualidade para facer estas actuacións, pois a sociedade galega non entende 

como se prohiben facer queimas de restos agrícolas ou forestais, e o Goberno 

galego segue facendo queimas que en máis de unha ocasión se converten en 

incendios forestais por as condicións climáticas nas que se executan. 

 

Sabedores de que na primavera é a época de reprodución de moitas especies de 

fauna non se explica como se fan as referidas queimas en zonas cualificadas 

como espazos naturais protexidos. 

 

Tampouco se coñecen as limitacións establecidas por esta Conselleria como pode 

ser no caso dos aguiluchos cenizos e pálidos que comezan as súas primeiras 

postas a mediados de abril en zonas de matogueira baixa, ambas catalogados 

como “vulnerables” aínda que cos seus respectivos plans de conservación 

abandonados nalgún caixón da Xunta de Galicia dende hai anos. 

 

Por todo o exposto, o Grupo Parlamentario dos Socialistas de Galicia presenta a 

seguinte proposición non de lei para o seu debate en Comisión: 

 

O Parlamento galego insta a  Xunta de Galicia a que estableza un novo protocolo 

para as queimas controladas e prescritas conforme a Lei 7/2022, de 8 de abril, de 

residuos e chans contaminados para a economía circular. 

 

 

Pazo do Parlamento, 2 de xuño do 2022 

 

Asdo.: Carmen Rodríguez Dacosta 

   Martín Seco García 

Deputada e deputado do G.P. dos Socialistas de Galicia 

 

Asdo.: Luís Manuel Álvarez Martínez 

Portavoz do G.P. dos Socialistas de Galicia 

 

 

    

 

 
Asinado dixitalmente por: 

 
María del Carmen Rodríguez Dacosta  na data 02/06/2022 12:03:08 

 
Martín Seco García  na data 02/06/2022 12:03:22 

 
Luis Manuel Álvarez Martínez  na data 02/06/2022 12:03:33 

